
Bandièras de marina: càmbian Itàlia e Canadà
Joan Francés Blanc

En decembre de 2012 la marina militària italiana se cambièt un pauc lo
motiu (escut coronat) de la bandièra. En mai de 2013 foguèt lo torn de
Canadà.

Es  la  tradicion  d’un  cèrt  nombre  de  païses  d’aver  pas  las  meteissas
bandièras sus tèrra e sus mar. Aital n’es quitament de França que las tres
bendas egalas de la bandièra nacionala sus tèrra venon oficialament inegalas
sus mar,  per  dire  de  preservar la  vision de bendas  egalas  amb un uòlh
uman. Las proporcions oficialas son de 30:33:37.

Bandièra de França sus tèrra de las tres bendas egalas 1:1:1

Bandièra de França sus mar de las tres bendas inegalas 30:33:37

En Itàlia, i a tres bandièras marinas, una per las autoritats civilas de l’estat
(pòrta  l’escut  de  la  republica,  amb  una  estela),  una  per  la  marina  de
comèrci, e una per la marina de guèrra. Es aquela que cambièt en decembre
de 2012. 

La preséncia d’escuts sus las bandièras maritimas de la republica novèla, en
1947, èra justificada per la preexisténcia d’una bandièra maritima tricolòra
sens distinccion, la de Mèxic. 

Es lo decrèt n°1305 del 9 de novembre de 1947 que definís l’escut.

L’escut  agropa  los  escuts  de  las  quatre  republicas  maritimas:  Venècia,
Genia, Amalfi e Pisa (de la crotz gaireben occitana).

Bandièra de la marina de guèrra
italiana dempuèi decembre de 2012.

Detalh de l’escut ->

Bandièra de la marina de guèrra
abans decembre de 2012

Detalh ->

 

Las autras bandièras marinas son la de la marina de comèrci, qu’es coma la
de guèrra sens la corona murala, e la de las autoritats civilas, que remplaça
las quatre republicas per l’estela de la republica italiana.

Bandièra de la marina de comèrci
italiana

 Bandièra maritima de las autoritats
civilas italianas

Dempuèi 1965, annada de l’adopcion de la bandièra de la fuèlha d’agast,
Canadà aviá pas de bandièra distintiva en mar.. Lo 5 de mai de 2013, la
marina de guèrra recebèt una bandièra especiala, ja utilizada coma ‘jack’,
per melhor destriar los vaissèls militars dels civils.

Bandièra de la marina militària
canadiana dempuèi mai de 2013

 Bandièra civila e anciana bandièra
de la marina militària canadiana

Bandièra de la marina militària
anglesa

Bandièra de la marina militària
australiana

Aquela bandièra reprend la tradicion anglesa de la bandièra militària amb la
bandièra de l’estat dins lo canton e un fons blanc.

Ascension: l’illa que li mancava una bandièra
Joan Francés Blanc

Ongan l’illa de l’Ascension, al bèl mièg de l’ocean atlantic, se recebèt una
bandièra de sa reina, la del Reialme Unit. Li fasiá sofracha una bandièra? 

L’illa de l’Ascension fa partida d’un territòrti d’otramar britannic, nomenat
« Santa Elena, Ascension e Tristan da Cunha ». Aquel territòri fa seguida a
la  colonia  de  Santa  Elena  e  sas  dependéncias,  establida  en  1834.  Se
compausa  de  doas  illas,  Santa  Elena  e  l’Ascension,  e  d’una  archipèla,
Tristan da Cunha, que compta en mai de l’illa del meteis noms d’autras illas
inabitadas,  l’illa  Gough,  l’illa  Inaccessible  e  las  illas  Nightingale
(Nightingale, Middle e Stotenhof).

Bandièra de Santa Elena dempuèi
1984

Bandièra de Santa Elena
abans 1984

L’illa  de  Santa  Elena  es  coneguda  tanben  per  son òste  mai  celèbre,  lo
Napoleon Bonaparte, qu’i moriguèt en 1821. La bandièra actuala data de
1984. Dempuèi 1857, una partida de l’illa es proprietat de l’estat francés,
pasmens i agèt pas de transfèrt de sobeiranetat.

En 2009, una nòva constitucion del territòri d’otramar impausa l’egalitat
entre las tres compausantas. Tristan da Cunha aviá una bandièra dempuèi
2002, mancava pas qu’Ascension.

Bandièra de la marina militària
anglesa utilizada sus Ascension

abans 1922

Bandièra de Tristan da Cunha
dempuèi 2002

L’illa  de  Tristan  da  Cunha  es  volcanica.  De  1961  a  1963  sos  abitants
foguèron evacuats via l’Africa del Sud a la metropòli, mas poguèron tornar
après. 

L’illa  de  l’Ascension  es  coneguda  per  son  utilizacion  militària.  La  basa
aeriana  qu’i  èsta  (« RAF  Ascension »  de  còps  sonada  « Wideawake
Airfield ») es partatjada entre l’armada de l’aire britannica e la dels Estats
Units d’America. De se demandar se i agèt ben descolonizacion en 1783.
Foguèt  restacada  a  la  colonia  de  Santa  Elena  sonque  en  1922.  Abans
utilizava la bandièra de la marina militària anglesa.

Bandièra d’Ascension

Escut d’Ascension (detalh)

Bandièra de la Royal Air Force
(armada de l’aire britanica)

Bandièra de l’USAF
(armada de l’aire americana)

Per acabar cal dire que i a un dobte sus la bandièra del territòri d’otramar.
Abans 2009 utilizava la de Santa Elena, per ara se sap pas s’es encara lo cas
o s’utiliza la bandièra del Reialme Unit.

Paragoai: un afar d’escuts
Joan Francés Blanc

Lo 15 de julhet de 2013 se cambièt la bandièra de Paragoai. Pas tròp, qu’es
sonque un afar d’escuts. Un chic mai qu’un pauc, pr’aquò, que dempuèi bèl
briu aquela bandièra es diferenta a l’avèrs e al revèrs.

Bandièra novèla de Paraguai - avèrs Bandièra novèla de Paraguai - revèrs

Escut a l’avèrs Escut al revèrs

 Bandièra de 1990 a 2013 - avèrs Bandièra de 1957 a 2013 - revèrs

 
Bandièra de 1988 a 1990 - avèrs

 
Bandièra de 1954 a 1988 - avèrs

Bandièra de 1842 a 1954 - avèrs

 

Abans 1842, Paragoai agèt de bandièras plan diferentas.

 Primièra bandièra de 1811 Segonda bandièra de junh de 1811

 Bandièra de junh de 1811 a 1812
Bandièra de 1812 a 1826

Bandièra de 1826 a 1842 Bandièra alternativa de 1826 a 1830

Bandièra alternativa de 1830 a 1842

Cap a l’independéncia: quina bandièra pels estats
de deman?

Joan Francés Blanc

L’anóncia  del  referendum  en  2014  sus  l’independéncia  d’Escòcia,  la
demanda de mai en mai fòrta dels catalans de far ço meteis fan montar las
discussions sus l’avenidor vexillologic de las entitats aital creadas.

Parlarem sonque de l’independéncia d’Escòcia. Lo govèrn local escocés ven
de publicar  un libre plan documentat  qu’explica qu’après lo  referendum
que se deu far en 2014, Escòcia vendriá independenta en 2016. Se gardariá
la reina Elisabèta coma monarca. 

La  bandièra  d’Escòcia  cambiarà  pas  solide,  es  la  crotz  blanca  de  Sant
Andrieu sus un fons blau, que lo leon roge sus fons daurat es la bandièra
del monarca.

Bandièra d’Escòcia
 

Bandièra reiala d’Escòcia

 Bandièra reiala del Reialme Unit
per Escòcia

 
Bandièra reiala del Reialme Unit per

la rèsta del Reialme

Bandièra actuala de la reina
Elisabèta coma cap del

Commowealth

Per la rèsta del Reialme Unit, lo nom poiriá passar de « Reialme Unit de
Grand  Bretanha  e  Irlanda  del  Nòrd »  a  « Reialme  Unit  d’Anglatèrra  e

Irlanda del Nòrd », que Galas es considerada coma una part del reialme
d’Anglatèrra, malgrat sa relativa autonomia.

Bandièra actuala del Reialme Unit
utilizada tanben sola en Irlanda del Nòrd

Bandièra d’Anglatèrra

 Bandièra de Galas Anciana bandièra d’Irlanda del
Nòrd (de 1953 a 1973)

Bandièra de la província irlandesa
d’Ulster, qu’una màger part
constituís Irlanda del Nòrd

Bandièra ipotetica del futur
Reialme Unit

Bandièra ipotetica del futur
Reialme Unit

Bandièra ipotetica del futur
Reialme Unit

Bandièra ipotetica del futur
Reialme Unit

Qualques ipotèsis :
1. Se garda l’anciana bandièra, coma se faguèt en Republica chèca que

se gardèron la bandièra checosolovaca
2. S’utiliza la bandièra anglesa sola
3. S’inventa  una  nòva  bandièra  a  basa  de  las  colors  de  las  doas

compausantas (Reialme d’Anglatèrra amb Galas e Irlanda del Nòrd)
o tres (en comptar Galas a despart). 

La tresena edicion de l'enciclopèdia
Bandièras del mond

Joan Francés Blanc

Es finalament pareguda la tresena edicion de l’enciclopèdia de las bandièras
associada a Vexil’Òc. Après doas edicions personalas jol nom Enciclopèdia
dels drapèls, fisèri aquela edicion a las Edicions Talvera. Lo libre estampadís
es disponible a res-non-còst sul site d’aquelas edicions, e las mesas a jorn
suls sites wèb abituals.

Mai de bandièras, que las partidas dependéncias foguèron espandidas. Mai
de  precisions  tanben,  amb  l’inclusion  del  nom  de  l’entitat  (país,
dependéncia...) dins la lenga oficiala, o las lengas se n’i a mai d’una, coma
per exemple en Africa del Sud.

De trobar sul site de las edicions: http://edicions.talvera.free.fr

